
Ysgrifennwch • Sut i fynd i rywle 

• Sut i wneud rhywbeth 

• Sut i chwarae gêm 

• Sut i ddilyn camau



Traeth Penllech
Abermaenog 
Dyma’r ffrwd sy’n llifo drwy’r 
dyffryn bychan sy’n arwain i lawr o 
Foel y Berth i Draeth Penllech.

Porth Colmon 
Un o’r porthladdoedd mwyaf dymunol yn Llŷn, gyda ffordd gul yn arwain i lawr ato oddi 
wrth Gapel Penygraig. 
Yn y pumdegau bu bron i ni golli Porth am byth, ond diolch i frwydro ystyfnig, 
gorchfygwyd Sais trahaus oedd am rwystro pawb rhag dod i lawr i’r Borth. 
Daliwyd pedwar yma un tro am brynu halen a hwnnw wedi’i symglo.  Fe’u herlidwyd ac am 
na allent dalu dirwyon o gannoedd o bunnoedd fe’u lluchiwyd i garchar Caernarfon.  
Gwnaed apêl ar iddynt gael eu rhyddhau gan fod eu teuluoedd yn hynod o dlawd. 
Gwrthodwyd yr apêl ac felly apeliwyd eto ymhen blwyddyn.  Aeth Swyddog Tollty 
Caernarfon i’w gweld ond dim ond tri oedd yno bellach.  Roedd un ohonynt, William 
Williams, wedi dianc.

Tyllau Crancod 
Daw crancod i lochesu i dyllau yn y creigiau pan fydd yn 
amser bwrw cistan (y gragen sydd ar gefn cranc).  
Rhoddwyd enwau i’r tyllau hyn gyda stori, yn siŵr, tu ôl i’r 
enwau, e.e. Twll Teiliwr, Tyllau Cryddion, Rwth, Ffynnon, 
Safn Rwth, Twll Gwastad, Twll yr Ynys Fach a Thwll yr Ynys 
Fawr.

Llongddrylliad 
Gwelir yma greigiau melynion ac un o diwbiau’r Stuart i’w weld yn glir yn gorwedd yn 
eu mysg. Dyma long a ddaeth i’r lan ar ddydd Gwener yn Groglith 1901 ar daith o 
Lerpwl i Seland Newydd. ‘Doedd y tywydd ddim yn ddrwg - dim ond niwl a glaw mân 
yn ôl y sôn, ond methwyd ei hwylio eilwaith ar ôl iddi ddod i’r lan. 
Ymhen ychydig ddyddiau cododd gwynt o’r môr a thorri ei mastiau a’r rheini’n eu tro 
yn disgyn ar y llong a’i hagor. Canlyniad hyn fu gwasgaru’r cargo oedd yn cynnwys 
llestri, wisgi, stowt, canhwyllau, matsis, pianos, gorchuddion lloriau ac yn y blaen. Mae’r 
llestri i’w gweld ar ddreselydd yr ardal heddiw ac mae rhai o’r poteli wisgi yn dal heb 
eu hagor. 
Daw peth o gorpws y llong ei hun i’r golwg ar dreiau mawr. Dywedir i’w chêl fynd ar 
draws llong arall oedd yn gorwedd o dan y dwr. Y Sorrento oedd honno, a suddodd 
mewn tywydd stormus iawn ym mis Hydref 1870.



Eglwys 
Un o eglwysi hyfrytaf yr ardal wedi ei lleoli ar Lwybr y Pererinion. 
Ar draws yr afon mae Cae Eisteddfa lle dywedir y gorffwysai’r 
pererinion. 
Dywedir mai carreg fedd Gwynhoedl, nawddsant y plwyf a brawd 
Seithennyn o Gantre’r Gwaelod, welir ym mur gogleddol yr eglwys. 
Un o’i chreiriau mwyaf diddorol yw’r allwedd ar welir ar y wal 
orllewinol. Defnyddid hon ers talwm mewn priodas pan na fedrai’r 
priodfab fforddio modrwy. 
Yn Amgueddfa Cymru, Caerdydd gwelir cloch law o’r eglwys sy’n 
enghraifft o waith metel o’r chweched ganrif, mae yna copi yn yr 
eglwys.   
Yn y fynwent wrth ddrws yr eglwys gwelir cerrig beddi, un i gofio 
Frances Lloyd oedd yn anarferol o gryf a’r llall i gofio Griffith 
Griffiths o Fethlem a fu fyw am naw oes brenhinoedd Lloegr. 

